
Neste ano que andamos de 2017 
cúmprese o corenta aniversario da 
creación do Museo do Pobo Galego. 
Unha institución agromada na socie-
dade civil, que naceu coa encomen-
da de retomar e proseguir, na me-
dida do posible, a transcendental e 
anovadora iniciativa do Seminario 
de Estudos Galegos, fundado en 
Compostela en 1923; referente ins-
titucional e efectiva vangarda en 
Galicia do progreso das ciencias e 
da investigación e que asumirá o fun-
damental labor de facer presente o 
coñecemento da súa específica cul-
tura e as súas notorias conexións co 
contexto europeo. A vangarda cultu-
ral que representou o SEG nos anos 
vinte e comezos dos trinta do século 
XX, haberá poñer Galicia en Europa 
e facilitar unha política de relacións e 
intercambios culturais indispensables 
para o coñecemento da realidade 
histórico cultural de Galicia.

Na creación e andadura do MPG, 
D. Xaquín Lorenzo Fernández habe-
rá ter, xunto co seu fraternal amigo D. 
Antonio Fraguas Fraguas, destacado 
papel. Ambos os dous foran significa-
dos membros do SEG, no que, da man 
do seu mestre D. Vicente Risco, des-
envolveron un sobranceiro traballo de 
estudo nos eidos da etnografía, con-
tribuíndo a sentar as bases científicas 
da súa investigación. Con entusias-
mo de novicios participarán na crea-
ción dunha das empresas propicia-
da e agarimada polo SEG, o Museo 
Etnográfico de Galicia, ilusión que 
verían frustrada, como tantas outras, 
polo cruento levantamento militar do 
18 de xullo do 36.

Xaquín Lorenzo vencellou gran parte 
do seu traballo á indagación in situ, 
investigador que profundou como 
poucos nos saberes do pobo, pere-
grino incansable polos múltiples ca-

ao

miños da Terra, levantando axustada 
acta, como fedatario que foi dunha 
ricaz cultura tradicional, que el sabía 
encarreirada á súa imparable trans-
formación e mesmo desaparición. 
Recadou as manifestacións popula-
res, o testemuño, se cadra xa o de-
rradeiro, de mulleres, homes e nenos, 
nas súas casas, eidos e barcos, nos 
seus obradoiros e festas. Conversas 
demoradas cos labregos e os mari-
ñeiros, cos artesáns e os ixoleiros, na 
procura dun artiluxio, dun trebello ou 
técnica, dunha verba ou dun costume, 
lenda ou refrán. Esculcou na música 
e a danza, nas cantigas do pobo, 
dos vellos fistores, herdeiros da anter-
ga xograría, referentes identitarios de 
singular significado que, pola súa me-
diación, son xa parte substancial da 
memoria de nós.

O seu espírito está presente na insti-
tución que el axudou a crear, co seu 

Xaquín Lorenzo Fernández,
do

Seminario 

de Estudos 

Galegos

saber e entusiasmo, actuando como 
principal alentador e nexo de unión 
entre o novo Padroado do Museo 
do Pobo Galego e o nunca ben pon-
derado Seminario, que lle serviu de 
declarado referente. En xaneiro de 
1976, na primeira xuntanza constitu-
tiva celebrada en Compostela, deu-
se lectura a un escrito de don Ramón 
Otero Pedrayo que prefiguraba xa o 
carácter da incipiente institución:

Entrare no futuro Museo Etnográfico 
galego ha sere como entrare a re-
pelo no decorrer galego, respira-
re sua historia, vivire en intimidade 
noso ser e nosa cultura. Seu acento, 
suas dúbidas, suas espranzas, sua 
aitoalidade. A informe forza cria-
dora da Galiza cristianará nun dos 

mais ricaces museos etnográficos da 
vella Europa. E gostoso e consoa-
dor matinar nistas cousas: chegare 
a Santiago e disfroitar a caron dos 
grandes erguementos do arte, dos 
outos e ermoñosos albres e trabes de 
longo soar os ventos, do taito e uli-
do das follateiras estradas polos ou-
tonos no chan, en trance de se volta-
re terra, pois así miudas, fermosas, 
fundamento do vivir familiar e indi-
vidual de cada instante son as artes 
do pobo, o arado e o forno, a urdi-
me e a fustilla, o liño e a lan, a dorna 
e a rede, o divertimento dos nenos, 
o folgar dos vellos, e todo ise mundo 
envolveito no engado da fala e da 
cantiga como a fonda carballeira no 
pranto da fontela e no levián pasar 
dos ares fuxidios.

Xaquín Lorenzo, fotografía de Fernando del Río

1. Segundo tomo de Otero Pedrayo, R. (dir.) (1962-1973) Historia de Galiza, Buenos Aires: Nós.

Sempre houbo na nosa Terra bos 
etnógrafos. Enteiros equipos de se-
vero método, e xa miramos dibuxá-
rese nun non lonxano futuro o fer-
mosos museo... E un nome, hoxe, 
nestora, un soio, alenta no noso es-
prito, como o esprito rector, como 
mestre de capela da sinfonía fer-
mosa e simbólica do ser da Galicia 
nas artes populares, na súa respos-
ta úneca ó seu horizonte xeográfi-
co e caraitereolóxico, un nome de 
amigo e irmán nos degoiros fon-
dos. Non o quixeramos estam-
par por non trubar a súa estudo-
sa soedade, mais a pluma escribeu 
por sí o nome do maior etnógrafo 
da Penínsoa: D. Joaquín Lorenzo 
Fernández, o agardado por todos 
os leentes, o querido Xocas

Ao conmemorarmos os 40 anos da 
apertura do Museo do Pobo Galego, 
é inescusable render homenaxe de 
recoñecemento á persoa que encar-
na as esencias do noso museo, no 
que están sempre presentes a súa fi-
gura reverenciada e o seu xeneroso 
legado.

NM

O nome de Xaquín Lorenzo Fernández 
está esencialmente unido á etnogra-
fía e, de forma moi especial, ao es-
tudo do que se ten denominado cul-
tura material ou tamén tecnoloxía tra-
dicional. A el débeselle a súa estrutu-
ración, o pulo na súa pescuda e, en 
gran medida, a condición que aca-
dou no contexto das ciencias sociais 
en Galicia. Sen lugar a dúbidas hai 
na investigación da tecnoloxía tra-
dicional galega un antes e un des-
pois de Xaquín Lorenzo. A súa mag-
na Etnografía. Cultura material1, non 
superada ata finais do século pasa-

do, segue a ser unha obra de refe-
rencia imprescindible na bibliogra-
fía da nosa tradición campesiña e 
mariñeira.

Ten sinalado en máis dunha ocasión 
que quen o introduciu nos estudos 
da ciencia etnográfica foi Florentino 
López Cuevillas. Mociño aínda, con-
feccionara na súa aldea raiana de 
Facós, en Lobeira, un pequeno carro 
de bois –a súa afección ao maquetis-
mo continuou ata a súa morte–, ano-
tando nun papel as distintas partes 
e pezas do mesmo. Xa en Ourense, 
iniciado o curso académico no ins-
tituto, un tío de seu presentoulle ra-
paz, carro e notas a Cuevillas, quen 
lle fornece bibliografía ao respecto 
e anímao a que prepare un traballo 
máis amplo sobor do artiluxio máis 
característico do transporte tradicio-
nal. Animosamente cumpre o mozo 
o mandado e o prehistoriador ou-
rensán envía o traballo en 1926 ao 
Seminario de Estudos Galegos, ingre-
sando con esta aportación Xaquín 
Lorenzo na mencionada institución. 
Comeza así a súa andaina na investi-
gación etnográfica.

A través de Cuevillas coñece arredor 
do ano 27 a Vicente Risco e a Ramón 
Otero Pedrayo. Deste tiña xa referen-
cia por razóns de veciñanza –era 
amigo da súa familia– e como pro-
fesor no instituto de Ourense, onde 
Xaquín é alumno cando aquel chega 
de Burgos en 1921. A súa aproxima-
ción á tríade do Nós foi temperá e o 
contacto cotián cos mestres ourensáns 
ha ser decisivo na súa formación.

Acode á tertulia vespertina que tiña 
lugar na casa de Risco na rúa de 
San Domingos, xunto con Otero e 
Cuevillas. Nela, a modo de semina-
rio, falábase das novas culturais que 
se producían en Europa; coñecíanse 

e discutíanse libros e noticias científi-
cas –atal como as notas inseridas na 
interesante sección de Nós, Os ho-
mes, os feitos, as verbas–; ou deseñá-
banse números desta revista. A casa 
de Risco “era un verdadeiro centro de 
investigación no que ó longo do ano 
traballaban os seus amigos e discípu-
los e no que se faguían estudos que 
logo pubricaba o Seminario nos seus 
Arquivos ou no Nós, e onde se reco-
lleitaban datos e papeletas que des-
pois gardaba o Seminario nos seus 
ficheiros de Compostela”. Ao tempo 
realizábanse xeiras de campo con vi-
sitas a monumentos e catalogación 
de xacementos arqueolóxicos, o que 
viña ser un necesario complemento 
práctico do tratado nas tertulias.

A carón dos tres mestres, e de 
Vázquez Monxardín, Leuter González 

Os dous irmáns, Xaquín e Xurxo na súa casa de Facós (Lobeira)

Somoza, Xosé Ramón e Fernández 
Oxea ou Luís Temes, Xaquín Lorenzo 
foi configurando neste ambiente a 
súa formación intelectual e a súa vo-
cación investigadora. Axiña pasou 
de discípulo a colaborador.

Como acaeceu cos membros do gru-
po Nós e con moitos dos que forma-
ron o Seminario de Estudos Galegos, 
dedicou a súa atención a varios cam-
pos do saber, como arqueoloxía, epi-
grafía, etnografía, historia e historia 
da arte, en especial o mundo prerro-
mánico. Unha das razóns desta mul-
tiplicidade áchase, como ten dito 
Otero Pedrayo, na precariedade do 
coñecemento da identidade galega 
pola década dos anos 20, que os te-
ría obrigado a defrontaren o seu tra-
ballo de esculca e análise de aque-
la abranguendo varias disciplinas ao 

xeito especial en Galicia, de esprito 
conservador e arcaizante, que vive 
hoxe coas raíces afincadas no pasado 
e que pode aínda acrarar, polo vivir 
actual, o segredo de moitos acháde-
gos arqueolóxicos. Así Cuevillas xun-
guiu as dúas cencias nunha e atirou 
desta mistura interesantes ensinos”.

Os estudos na Universidade de 
Santiago para obter a licenciatura en 
Filosofía e Letras deparáronlle, de par 
da acreditación académica, a opor-
tunidade de acrecer a súa forma-
ción nalgunhas materias, entre elas 
a Prehistoria, na que xunto á influen-
cia e dirección de Cuevillas ha ter o 
alento de Lluis Pericot, destacado pre-
historista da escola catalá de Bosch 
Gimpera e amigo do ilustre ourensán, 
quen no pouco tempo que permane-
ce como catedrático en Compostela 
–cursos do 26 e 27– e cos traballos 
e escavacións que leva a cabo –cas-
tro de Troña, campañas ate 1930 con 
Cuevillas– impulsa a arqueoloxía, 
deixando a súa pegada no estudo e 
coñecemento da prehistoria galega.

Dende 1932 reside en Santiago seu 
irmán Xurxo. O ano seguinte am-
bos os dous acompañan a Sebastián 
González García-Paz, amigo e so-
cio activo tamén do SEG e á sazón 
profesor auxiliar encargado da cáte-
dra de Arqueoloxía, do Servicio de 
Excavaciones do chamado “Instituto 

Tres carnés: Universidade de Santiago, 
SEG e Asoc. dos Arqueólogos 
Portugueses

de Estudios Regionales”, adscrito á 
Facultade de Filosofía e Letras, nas 
escavacións dos castros de Borneiro 
e Baroña, que poden reputarse entre 
as primeiras que con sentido científi-
co se fixeron en xacementos da cultu-
ra castrexa. O noso autor completa 
o traballo arqueolóxico con inquéri-
tos etnográficos nas dúas freguesías 
nas que se ubican os castros e que 
darían lugar aos traballos “As dor-
nas do Porto do Son”, publicado en 
1934, e “Notas etnográficas da pa-
rroquia de Borneiro”, en 1936.

Do tempo da estadía compostelá é a 
súa participación máis efectiva nas 
angueiras do Seminario. O labor que 
nel desenvolven as distintas Seccións 
e o maxisterio dalgúns destacados 
asociados, como Cabeza de León ou 
Castelao, han influír na súa prepara-
ción. O SEG, nacido da semente de 
Nós e “no que uns mestres únecos na 
súa sabencia e, especialmente no seu 
maxisterio e amor á Terra, consegui-
ron orgaizar algo que non ten para-
lelo no desenrolo da cultura galega”, 
tiña como un dos seus obxectivos fun-
damentais a formación de investiga-
dores e nel, “man a man mestres e 
discípulos, foise faguendo unha es-
cola de investigación que aixiña deu 
brilantes froitos”.

Xuntamente coa cualificación de con-
tido teórico e os traballos cotiáns bi-

tempo. Este coñecemento científico 
tornábase como a vía necesaria para 
definir unha específica cultura e unha 
historia diferenciada, ámbalas dúas 
substanciais para o nacionalismo his-
toricista que defendían.

Non obstante, é significativa a súa in-
clinación pola arqueoloxía e a etno-
grafía; afección que veu motivada 
pola influencia directa do seu mestre 
Cuevillas. Non hai que esquecer que 
terra, home e historia son os vecto-
res que concentraron gran parte dos 
estudos da tríade ourensá. A primei-
ra como condicionante e moldeado-
ra da cultura e da historia; a esencia 
de aquela radica na cultura popular, 
e o celme desta atópase nas súas ori-
xes máis antergas. En consecuencia, 
a prehistoria e a etnografía eran dis-
ciplinas en perfecta simbiose nos ho-
mes máis representativos da xeración 
Nós. Na súa perspectiva o coñece-
mento etnográfico virábase indispen-
sable para a análise e comprensión 
dos datos asollados pola arqueoloxía, 
ao tempo que estes explicarían deter-
minados elementos da cultura popu-
lar. Esta asociación foi subliñada por 
Xaquín Lorenzo ao referirse ao maxis-
terio de Cuevillas. Os que con el se for-
maban eran a un tempo arqueólogos 
e etnógrafos, “deprocatándose axiña 
de que antre a prehistoria e a etnogra-
fía existen semellanzas que as convir-
ten en auxiliares unha da outra, dun 

bliográficos, confección de ficheiros 
e arquivos de refendas, documentos, 
etc., o Seminario promoveu o traba-
llo de tipo colectivo e interdisciplinar 
que acadou sobranceira expresión 
nos estudos de comarcas. Estas xeiras 
foron dispostas, en dicir de Filgueira, 
“como estudos de conxunto, dende 
os máis variados aspeitos, pro, ta-
mén, como ocasión de xuntoiros ‘inter 
areas’, que levasen azos non soio ao 
coñecimento da Terra, senón á amis-
tosa comunicación antre os membros 
do centro, estreitando un íntimo e fa-
miliar intercambio de ideias, de xeito 
que uns tomasen interés nas anguei-
ras dos outros, quebrando, humanisti-
camente, as sebes da especialidade”.

Certamente o interese pola cultura 
popular tiña xa unha indubidable 
tradición en Galicia. Nos eruditos 
do século XVIII –Sarmiento, Feijoo, 
Sobreira– atópanse, nomeadamen-
te no primeiro, abondas referencias 
relativas ao noso acervo folklórico. 
Tamén nas obras dos historiadores 
do século XIX son comúns as men-
cións e noticias de carácter etnográ-
fico, que veñen ser utilizadas como 
fontes de información ou de clarexa-
mento dos feitos históricos e dos que 
se serven argumentalmente para de-
finir a personalidade de Galicia. 
Murguía é sobranceiro entre eles. 
Os datos que atinxen a supersticións, 
tradicións, literatura ou mitoloxía po-
pular, que aparecen con fartura nas 
“Consideraciones generales” do vo-
lume primeiro da súa Historia ou no 
capítulo segundo de Galicia, acadan 
para o historiador valor demostrati-
vo da caracterización étnica da na-
cionalidade galega, procurando por 
medio deles albiscar afinidades entre 
o folklore galego e o dos pobos euro-
peos de tradición céltica.

A literatura popular, de ricaz expre-
sión, é por este tempo obxecto de 
recompilacións, como as de Saco y 
Arce e Valladares, e son adoito en 
publicacións periódicas de fins do sé-
culo XIX e comezos do XX artigos e 
achegas ao cantigueiro, romanceiro, 
refraneiro, etc. Tradicións, costumes 
e lendas son recreadas literariamen-
te polos poetas do Rexurdimento e os 
seus epígonos.

Un acontecemento sobresaínte neste 
marco foi a creación en 1883, por in-
fluencia de don Manuel Machado y 
Álvarez e sob a presidencia de dona 
Emilia Pardo Bazán, da “Sociedad 
El Folk-lore Gallego”, que colocará 
os primeiros chanzos do tratamen-
to do folklore como obxecto autóno-
mo de estudo en Galicia. Por primei-
ra vez utilízase o cuestionario como 
medio primordial para a recadádiva 
de información e a tal fin foi prepa-
rado o “Cuestionario de El Folk-lore 
Gallego”2, que é distribuído en 1885 
e que, infelizmente, non cubriu as ex-
pectativas iniciais.

Unha particular ollada a este contex-
to patentiza a precariedade dos es-
tudos do folklore en Galicia. Mesmo 
as liñas definidoras do que abarca-
ba o termo non estaban fixadas con 
claridade e variaban duns a outros 
autores. Sen dúbida a máis explícita 
concepción foi a exposta por El Folk-
lore Gallego, mais a súa curta vida 
impediulle acadar unha meirande 
proxección.

Desta perspectiva afástanse algúns 
autores nos que a esculca da cultu-
ra tradicional abórdase dende ou-
tros enfoques. Cómpre citar as apor-
tacións de Alfredo Vicenti en 1878 e 
de Jesús Rodríguez López co seu li-

2. Cuestionario do folclore galego. Santiago de Compostela: Museo do Pobo Galego, serie Alicerces nº 7, 1994.

bro verbo das supersticións popu-
lares en 1895, de marcada óptica 
positivista; ou as de Alfredo García 
Ramos en 1912 e de Nicolás Tenorio 
en 1914, con relevantes estudos so-
bor das institucións populares e o de-
reito consuetudinario.

A aparición en 1920 da revista Nós, 
con nidios plantexamentos culturais 
para a Galicia do século XX, que 
quere ser expresión “da persoalida-
de galega na súa ansia de se afirma-
re como valor universal, autóctono, 
diferenciado dentro ou fóra da terra”, 
impulsará tamén os estudos etnográfi-
cos orientados fundamentalmente por 
Vicente Risco, que se ha converter no 
seu indiscutible teórico. Nas súas pá-
xinas “darase tino e acollida prefe-
rente ás investigacións etnográficas, 
filolóxicas e folklóricas e a toda clas 
d’estudios que se propoñan o millor 
coñecemento do pobo galego”.

No Nós deséñase un plano de tra-
ballo que pon un primeiro chanzo 
coa recadádiva dos datos etnográ-
ficos. Dende o primeiro número apa-
rece unha sección fixa, o “Arquivo 
filolóxico e etnográfico de Galiza”, 
na que se irá inserindo información, 
principalmente de literatura popular 
oral, lendario, refraneiro, etc. Esta 
recollida de documentación consti-
túe un paso previo a calquera for-
ma de análise do estudo etnográfi-
co. O qué e o cómo se recolle era 
un aspecto de singular importancia. 
Risco, formado na escola de Luis de 
Hoyos, sabe do valor fundamental 
da enquisa, coñece a da “Sociedad 
El Folk-lore Gallego”, a do Ateneo 
de Madrid de 1901 e tamén as do 
“Seminario de Etnografía, Folklore 
y Artes populares” creado en 1914 
por Hoyos na Escuela Superior de 

Magisterio de Madrid, na que o 
pensador ourensán se matricula en 
1913. Precisábase un cuestionario 
moderno que se adecuase, por un 
lado, aos modelos en uso na etno-
grafía europea e, por outro, ao es-
cenario e á cultura obxecto de es-
tudo. Risco prepara unha primeira 
enquisa de sinxelos apartados, que 
remite aos seus alumnos da Escola 
de Maxisterio de Ourense e na de-
vandita sección de Nós vanse publi-
cando as contestacións ao inquérito 
dende 19283. Aínda que no cuestio-
nario hai un apartado para o rexis-
tro de elementos de cultura material, 
o groso das respostas cínguese aos 
apartados folklóricos.

O Seminario de Estudos Galegos vai 
imprimir un novo pulo á pescuda et-
nográfica. En gran medida, os pre-
supostos investigadores de Otero, 
Cuevillas e Risco van acadar preva-
lencia tamén na nova institución. A 
sección chamada de Etnografía, e 
tamén de Etnografía e Folklore, é di-
rixida por Risco ate a desaparición 
do SEG, e nela traballan Castelao, 
Otero, Bouza Brey, Fraguas, 
Filgueira, Martínez López, Fernández 
Hermida, Fernández Cochón e 
Lorenzo Fernández. Inténtase dende 
ela xeneralizar como ferramenta de 
traballo o uso do inquérito. En 1926 
Ramón Martínez López plantexa a 
necesidade urxente dun cuestionario 
etnográfico galego, poñendo como 
unha referencia, polo resultado que 
da súa aplicación se obtivo, o elabo-
rado e empregado pola Sociedad de 
Eusko Folk-lore. Como posible mode-
lo a seguir inclínase polo de L. Marin, 
Questionnaire d’Ethnographie, pu-
blicado en 1925 e que xunto co de 
Sebillot estaba entre os de máis pre-
dicamento en Europa.

Por Bouza Brey sabiamos que Risco 
confeccionara un cumprido inquéri-
to denantes de 1936, do cal lle fixo 
chegar copia e que, na súa opinión, 
non tiña sido publicado. Nos fondos 
procedentes do legado de Xaquín 
Lorenzo, no Museo do Pobo Galego, 
demos cun exemplar deste cuestiona-
rio mecanografado en cuartillas, sen 
referencia cronolóxica. Trátase dun 
inquérito completo, dividido en sete 
grandes apartados, partillados estes 
en varios subapartados. Entra dentro 
do posible que se trate do cuestiona-
rio que Risco menciona como en ela-
boración na presentación do cuestio-
nario feito por Xaquín Lorenzo sobor 
das embarcacións e que se publica 
no Nós en 1933. Na referida pre-
sentación sinálase que aquel podería 
“servir aos esculcadores das nosas 
tradicións populares e estilos da vida 
rural –cada día máis numerosos, por 
sorte– e guieiro nos seus inquéritos e 
mais de norma provisional para a cla-
sificación dos materiais que vaian re-
collendo. Proponse iste cuestionario, 
cuia preparación xa vai ben adianta-
da, oriental-as preguntas que se han 
faguer á xente e a precura de obxe-
tos que han de ser recollidos e colec-
cionados, e ha ser un vademeco que 
axude á memoria e suxira as rela-
cións antre diversas materias e temas 
etnográficos e folklóricos”.

Considera Risco que mentres este 
cuestionario xeral non ten cumprido 
remate, e á vista do perigo de des-
aparición de “costumes, creencias e 
tradicións antigas do máis outo in-
trés sociolóxico e histórico, denan-
tes de que a cencia poida botar man 
de iles pra aproveitalos nos seus es-
tudos”, publícase o preparado por 
Lorenzo verbo das embarcacións e 
que se integraría no xeral. É de su-

3. Recompiladas e editadas baixo o título Respostas a un cuestionario. Santiago de Compostela: Museo do Pobo Galego, serie Alicerces nº 13, 2001.

bliñar no cuestionario que conserva-
mos que o apartado correspondente 
ao traballo, figura un subapartado ti-
tulado A pesca do mar, que se acha 
en branco.

Atal como aventuraba Bouza, o de-
vandito inquérito non parece que 
fora dado ao prelo, curiosamente o 
mesmo que sucedeu coa adaptación 
do “Verzeichnis der Mäarchentypen” 
de Anti Aarne, na que andaba Risco 
e que foi publicada por primeira vez 
en 1970 polo Museo de Pontevedra.

Pese, pois, ao relevo que se lle con-
cedeu naqueles momentos á utiliza-
ción da enquisa escrita para a re-
cadádiva de información, o certo é, 
ate onde sabemos, que só circulou 
o conciso cuestionario que Risco lles 
remesou, como xa se ten indicado, 
aos seus alumnos da Escola Normal 
de Maxisterio. Mais se a técnica 
do cuestionario non obtivo o desen-
volvemento agardado, vai ser ende 
ben a utilización da indagación di-
recta un dos logros dos estudos etno-
gráficos nos anos 20 e 30.

No ano 1927 a Sección de Prehistoria 
do SEG inicia coa relativa ao val de 
Vilamarín a catalogación sistemática 
dos castros. O traballo de campo, o 
contacto directo co obxecto de estu-
do, será xa algo inherente ao quefa-
cer do SEG. O sistema de cataloga-
ción asumido, posiblemente da auto-
ría de Cuevillas e Risco, dedica xun-
to aos epígrafes específicos do rexis-
tro arqueolóxico un epígrafe para o 
rexistro folklórico, determinado pola 
recolleita da tradición oral sobor dos 
xacementos e arredor dos seus míti-
cos construtores e habitantes, a tra-
vés de persoas dos lugares do seu 
contorno. Nas consideracións tiradas 

para cada área catalogada, de par 
das que atinxen ao eido arqueolóxi-
co expóñense as acadadas para o 
folklore.

En excelente avinza, os membros 
da Sección de Prehistoria e os dou-
tras Seccións, en especial da de 
Etnografía, colaboran nesta laboría 
que dirixe Cuevillas e na que se im-
brican a arqueoloxía e a etnografía, 
seguindo os postulados dos mestres 
ourensáns: os datos folklóricos que 
estas campañas fornecen terán un va-
lor auxiliar para a análise arqueolóxi-
ca, ao tempo que han ser obxecto de 
estudo específico desde a óptica da 
etnografía. Xaquín Lorenzo ha parti-
cipar nos traballos de catalogación 
das terras de Lobeira e Deza.

Unha das máis significativas e fon-
das accións do Seminario de Estudos 
Galegos foi a das campañas ou xei-
ras de estudo realizadas en diversos 
lugares e comarcas de Galicia. Este 
tipo de traballo, novidoso entón en 
Europa, aportaba ao campo da inves-
tigación dúas novidades: o labor in-

terdisciplinar e o enfoque integral do 
obxecto de pescuda dende a adición 
das perspectivas de cada disciplina. 
Estes traballos foron imprimíndolle ao 
SEG unha especial fasquía. A primei-
ra destas xeiras é a de Monforte, en 
1926, cun excepcional mecenas, D. 
Xaquín Arias Sanjurjo, participando 
as Seccións de Xeografía, Etnografía, 
Prehistoria e Arqueoloxía. Séguenlle 
as do Ribeiro, en 1927, Deza, que co-
meza en 1928 con remate en 1934, 
e Melide, en 1929; a de Fisterra 
quedou a penas encetada. Outras 
dúas xeiras nas que interveu Xaquín 
Lorenzo foron as de Calvos de Randín 
e Santa Marta de Velle.

É probable que o prototipo inmedia-
to deste modelo de traballo se ato-
pe no elaborado por Risco verbo do 
Castro de Caldelas, co que ingresa-
ría no Seminario en abril de 1924 
e que se publicaría no número I de 
Arquivos en 1927, sob o título de “O 
Castro de Caldelas. Monografía xeo-
gráfica i-etnográfica de unha vila da 
nosa terra”. Tráese a colación o títu-
lo por canto reflicte a asociación et-

Na xeira de Deza, 
1924 -1934

nografía-xeografía que será adoita 
en todo este tipo de estudos. Por ou-
tra man, o contido do opúsculo do 
Castro, descrición xeográfica, histo-
ria, a xente, o folklore, vaise repe-
tir, máis acabado, noutros traballos 
de comarcas. Así, na monografía de 
Cuevillas e Lorenzo Vila de Calvos de 
Randín, a vila e a paisaxe, prehisto-
ria, etnografía e colleita folklórica; na 
dedicada á parroquia de Velle, a te-
rra, a xente, a historia, a vida mate-
rial, a vida social e a vida espiritual. 
Un esquema análogo –se ben máis 
preciso e ambicioso– artella a mo-
numental Terra de Melide. As inédi-
tas de Deza e Fisterra armáronse con 
apartados parellos, incorporando na 
procura da investigación máis global 
a Sección de Ciencias.

Xaquín Lorenzo principia en 1927, 
con vinte anos, as súas publicacións 
na revista Nós. Trátase de dúas pe-
quenas achegas de contos populares 
e de medicina popular, colleitadas en 
Lobeira. Co seu irmán Xurxo firma en 
1928, igualmente en Nós, un artigo 
sobre os costumes arredor do casa-

mento colixidos no mesmo concello, 
e con ilustracións de Tabarra, pseu-
dónimo utilizado polo seu pai na súa 
faceta de debuxante e caricaturista –
Xurxo utiliza o pseudónimo Tabarrita, 
así que, pese a que o pai morrera no 
23, é posible que os debuxos fosen 
da autoría paterna–. En 1929 apare-
ce unha pequena recadádiva de ver-
bas de uso común en Lobios. Todos 
eles saen á luz na sección Arquivo fi-
lolóxico e etnográfico de Galicia.

A primeira publicación de ensulla ha 
ser Vila de Calvos de Randín, que fir-
ma co seu mestre López Cuevillas, 
editada en 1930. O traballo de cam-
po debeu ter lugar no decurso des-
te ano. “Uns cantos días, de gostoso 
paseiar pol-as rúas e pol-os montes. 
Longas conversas nas solainas e nas 
cociñas, ouvindo falar en bo galego 
a istes homes acolledores e corteses”.

En 1927 Cuevillas tiña explorado un 
grupo de mámoas en Maus de Salas. 
En 1930 publica o achado dunhas 
interesantes cerámicas procedentes 
dunhas sepulturas en Calvos, descu-
bertas ao abrir a caixa da estrada 
de Bande á fronteira. É factible que 
estas circunstancias influíran na esco-
lla desta freguesía no val medio do 
río Salas, ende máis situada a non 
moita distancia cara ao nacente de 
Lobeira e da casa familiar de Lorenzo 
en Facós.

Como xa temos indicado, o referente 
inmediato deste tipo de monografías 
encóntrase no traballo de O Castro 
de Caldelas. A estrutura é parella, 
se cabe máis elaborada en Vila de 
Calvos. Iníciase co encadre xeográfi-
co, as limitacións espaciais como mar-
co de referencia e condicionante dos 
elementos culturais; a historia, neste 
caso a “etnografía prehistórica”, re-
presentada por xacigos megalíticos 

e da Idade do Bronce; a “etnografía 
moderna”, apartado no que se amo-
sa un tratamento singularizado de 
varios aspectos da cultura material, 
con profusión de debuxos e fotogra-
fías da man de Xaquín Lorenzo, entre 
aqueles a novidosa ordenación de ti-
pos de vivenda rural que se mantiña 
por entón sen “os influxos lamentábe-
les dos derradeiros anos, mais que 
conserva en troques, moi felizmente, 
vestixios e lembranzas de un pasado 
remoto que permite seguir con facili-
dade os progresos sucesivos de unha 
evoluzón arquitectónica”. A análise 
deste complexo lévaos a establecer 
unha clasificación tipolóxica que se 
axusta a unha cronoloxía relativa que 
dexerga unha evolución arquitectóni-
ca que iría dende a casa terrea de 
planta circular ate a casa de planta 
rectangular dun andar con balcón e 
escaleira interna, pasando pola casa 
de planta rectangular terrea e a casa 
dun andar con patamal ou corredor. 
Xunto á vivenda labrega estúdanse 
dous pazos e as construcións de ca-
rácter relixioso. Este apartado de et-
nografía moderna comprende tamén 
algunhas calas da “vida social”. O 
último apartado, “colleita folklórica”, 
reúne repertorios de lendas, contos, 
parrafeos e un cancioneiro.

É de salientar que só no apartado xe-
ral de etnografía moderna se encon-
tren aspectos da “vida social” como 
os referentes ao nacemento, o casa-
mento e a morte, medicina popular 
e mesmo a aproximación ao coñece-
mento do carácter, comportamento e 
relacións que se intenta no subapar-
tado intitulado “a xente”, afastándose 
así dalgúns esquemas clasificatorios 
ao uso, nos que o termo etnografía te-
ría só como obxecto de estudo a “cul-
tura material” e o relativo á vida so-
cial sería obxecto do folklore. Unha 
disposición temática semellante á de 

Calvos, se ben máis cumprida, óllase 
na Terra de Melide, onde no capítulo 
etnográfico, de par da “cultura mate-
rial”, inclúese tamén a “vida social” e 
a arte popular, deixando para o de 
folklore as crenzas e prácticas relixio-
sas, a mitoloxía, lendas, ciencia po-
pular, literatura e música popular.

Semella que o Seminario non se tiña 
decantado por unha sistematización 
unívoca da materia. Incluso na mono-
grafía da Parroquia de Velle, como 
veremos, artéllase unha ordenación 
temática na que desaparecen os ter-
mos etnografía e folklore. O epígra-
fe “a xente” figurará, dende o Castro 
de Caldelas, en todas as monogra-
fías de comarcas publicadas: Calvos, 
Melide, Velle, Moreiras.

A sinopse que se insire en Vila de 
Calvos é de contidos certamente li-
viáns, atal como os autores o reflic-
ten no texto, por canto a brevidade 
da estadía non lles permitiu reca-
dar unha meirande información que 
avaliara observacións máis demora-
das sobor dos comportamentos so-
ciais dos habitantes de Calvos. Os 
datos nos que afiúzan as súas valo-
racións fóronlles proporcionados na 
súa maioría por un mestre amigo da 
vila. Agrúpanse no amentado epígra-
fe achegas verbo do tipo físico, psi-
coloxía, carácter, sentimento relixioso 
ou a moral, incluíndo a tocante ás re-
lacións sexuais. O corolario caracte-
rolóxico que tiran bascula marcada-
mente cara a unha cualificación bon-
dadosa dos veciños da freguesía. Os 
autores deseñan un cadro de excelen-
cia a penas maculado por algunhas 
pinceladas mouras.

Vila de Calvos de Randín é un dos 
primeiros traballos –o primeiro de 
Xaquín Lorenzo– que presta atención 
a diversos aspectos da cultura mate-

rial. O estudo das industrias e arte-
factos tradicionais nas súas diversas 
ramas e da arte popular non tiña a 
penas tradición en Galicia. Unha 
ollada á nosa bibliografía etnográfi-
ca verifica este aserto.

No cuestionario de El Folk-lore ga-
llego (1885) figuraba un apartado, 
o sexto, “O traballo e artes popula-
res en Galicia”, con epígrafes para 
a recollida de datos sobor da arqui-
tectura, apeiros de labranza, cultivos, 
caza, pesca de mar e de río, algúns 
oficios, etc. É só un apartado dun 
total de oito dedicados ao folklore. 
Malia que este inquérito non acada-
se os resultados que a empresa mere-
cía e que terían sido de importancia 
para o estudo da cultura tradicional 
en Galicia.

Dende a iniciativa de El Folk-lore ata 
1930, ano de publicación de Vila de 
Calvos de Randín, son moi escasos os 
traballos que teñen por obxecto esta 
face da etnografía. En 1913-1914 
Ángel del Castillo dá a coñecer o seu 
clásico estudo sobor das pallozas do 
Cebreiro, no que se describe esta ca-
racterística construción redonda con-
finada dende hai tempo nas mon-
tañas do leste de Lugo, á que apón 
unha nidia orixe nas casoupas circu-
lares dos castros galaico-miñotos.

Con moi escasos precedentes, pois, 
defronta o Seminario de Estudos 
Galegos a investigación neste cam-
po. No plano de actuación da 
Sección de Etnografía e Folklore con-
cretáronse liñas de traballo relativas 
ás industrias e arte populares, o ca-
rro, a vivenda rural, enfocada dende 
o punto de vista arquitectónico e den-
de a súa relación coas formas de po-
boación labrega. O deseño procura-
ba achegar información para o co-
ñecemento de elementos e creacións 

culturais en gran medida descoñeci-
dos dende a perspectiva científica. 
Non obstante, pouco é o que deste 
programa se edita ate 1930.

O labor de campo, o acopio de ma-
teriais e informacións, foi evidente. 
Fernández Cochón e Pedrayo tra-
ballan sobor da casa rural. Lorenzo 
sobor do carro e o xugo. Castelao, 
Bouza ou Risco fano sobor da arte 
popular. En concreto, Castelao reco-
lle datos para un libro dos cruceiros, 
libro que sairá en 1950. Nas verbas 
limiares de As cruces de pedra deixa 
escrito que o SEG merecía, no can-
to do traballo de entrada verbo da 
súa obra, un traballo de investiga-
ción. “Pensei nas fontes, nos hórreos, 
nas sepulturas, nos carros, nos bar-
cos, nos reloxes de sol, nos procesos 
e formas do pan, nas ferramentas do 
traballo, nas lendas de morte e nas-
cimento... E de súpeto descubrín nos 
cruceiros un aspecto da nosa arte po-
pular aínda non estimado como cou-
sa importante”. Para este libro precisa 
saber tamén das cruces noutros paí-
ses atlánticos. Esculca así as bretoas 
nunha viaxe en 1929, pensionado 
pola Comisión de Estudios en Galicia 
da “Junta Superior para la Ampliación 
de Estudios”. O resultado da esta-
día armoricana será o libro As cru-
ces de pedra na Bretaña, que publica 
o Seminario en 1930. Calquera dos 
apartados aos que alude Castelao 
eran para a pescuda campo case en-
teiro. Tamén a arte popular.

Así, no Nós de 1925 sae un artigo de 
Bouza Brey, “Do arte popular galego 
e de unha das súas manifestacións”, 
no que se lamenta de que nun país 
cunha personalidade tan definida 
que precisa da indagación de todas 
as facianas que a conforman estean 
sen estudar unha chea de cousas, en-
tre elas a arte popular. Bouza bota 

de menos autores e traballos como o 
de Rocha Peixoto sobor da ilumina-
ción popular en Portugal, por exem-
plo. Após dunhas consideracións de 
tipo xeral verbo das creacións artísti-
cas populares e dalgúns oficios, ana-
liza as caravillas, característicos dis-
positivos para pechar portas e ven-
tás, de coidado traballo dos nosos fe-
rreiros, abrindo un portelo para futu-
ras achegas ao coñecemento da arte 
popular galega.

Otero Pedrayo dá ao prelo no Nós en 
1927 e 28 “Problemas de xeografía 
galega. Notas en col das formas de 
poboazón labrega”. O artigo, que se 
centra na súa parroquia de Trasalba, 
inclúe na súa última parte unhas con-
sideracións sobor da casa labrega 
e mais dos pazos, por canto “a ca-
rón do estudo das formas do hábi-
tat labrego, intemamente cinguido 
co-il, xurde a forma e disposición da 
casa labrega. N-ela comprendemos o 
pazo, pois secularmente afincado no 
chan, zuga d’il a sua vitalidade, como 
un poderoso castiñeiro petrucial”. Os 
enunciados que segue no traballo –a 
casa labrega, a casa habitación, as 
construcións adxectivas á casa labre-
ga, os elementos artísticos e o pazo– 
son os que establece para un inqué-
rito que debe encher no seu parecer 
un programa de estudo da casa rural 
que evidentemente non se tiña feito.

Como se apercibe, non era moito 
o fardel co que emprendía Xaquín 
Lorenzo a súa andaina para desabre-
gar e estudar os aínda ricaces ele-
mentos materiais da etnografía gale-
ga. A perspectiva non era tampouco 
moi afagadora noutros contextos, ce-
cais pola influencia e meirande tradi-
ción dos estudos do folklore e pola 
escasa alarma perante a ameaza de 
perda e transformación desta parte 
importante da cultura tradicional.

Con todo, este campo de traballo tiña 
algunha tradición en países do noso 
contorno inmediato. Portugal, co que 
se mantiña unha relación e intercam-
bio fluído no eido etnográfico, entre 
outros, a partir do SEG, dispuña xa 
dunha certa bibliografía no primei-
ro terzo do século XX. Os inquéritos 
acadaron aquí a fortuna que non lo-
graron en Galicia. Eis, por exemplo, o 
dedicado á casa portuguesa cun con-
siderable número de resultados publi-
cados en libros e revistas especiali-
zadas. A arte e industrias populares, 
os anexos das explotacións rurais, os 
cultivos e apeiros, etc., foron obxecto 
de traballos de Leite de Vasconcellos, 
V. Correia, Rocha Peixoto, Claudio 
Basto, Luis Chaves Alves, por citar só 
algúns destacados autores.

Mesmo en España os estudos con-
sagrados a esta temática no primei-
ro terzo do século XX non son abon-
dosos. O peso da propia concepción 
do folklore como disciplina de obser-
vación e recolleita dos costumes, len-
das, xogos, literatura oral, era mani-
festo. Os elementos da cultura mate-
rial non chamaron a atención dos fol-
cloristas. Un dos primeiros investiga-
dores ha ser Telesforo de Aranzadi, 
con publicacións relativas ao “carro 
chillón”, os apeiros de labranza ou 
o xugo vasco. Débense amentar ta-
mén os estudos sobor da casa popu-
lar, con García Mercadal á cabeza, 
ou as aportacións á arte popular e 
ao traxe de Cossío e Luis de Hoyos, 
respectivamente.

Son de resaltar aquí os traballos e 
influxos dalgúns investigadores es-
tranxeiros, como Frankowski co 
seu libro Hórreos y palafitos de la 
Península Ibérica, e singularmente 
Fritz Krüger, que publica en 1925 

o seu transcendental libro Die ge-
genstandskultur Sanabrias und sei-
ner Nachbargebiete (a cultura ma-
terial de Sanabria e das súas áreas 
colindantes), e en 1927 Die nordwes-
tiberische Volkskultur (a cultura popu-
lar do Noroeste ibérico). Cítanse só 
os anteriores a 1930 e os que teñen 
unha relación máis directa coa nosa 
etnografía. Krüger fixo algún traba-
llo de campo en Galicia, visitando en 
1921 lugares de Ourense e do sueste 
de Lugo e en 1924 algunhas áreas do 
interior. Krüger é sabedor do que se 
está a facer nos campos da filoloxía e 
da etnografía en Galicia. Así o teste-
muñan as súas recensións da gramá-
tica galega de Lugrís en 1926, o di-
cionario de Carré en 1929 e as dedi-
cadas á Vila de Calvos en 1932, aos 
estudos etnográficos e folkóricos da 
Terra de Melide en 1934 á parroquia 
de Velle en 1938, todas elas na revis-
ta Volkstum und Kultur der Romanen 
da Universidade de Hamburgo.

A recepción das investigacións de 
Krüger, en especial a dedicada a 
Sanabria e á cultura popular do 
Noroeste, moi probablemente non 
debeu producirse denantes dos anos 
30. Os traballos dos seus discípulos 
relacionados con Galicia ven a luz 
nesta época. O de Ebeling en 1932 
e divulgado por Risco no ano se-
guinte, como xa queda dito; o estu-
do de Schroeder sobor do bote fiste-
rrán aparece en 1937, e o referente 
á casa en Fisterra ao ano seguinte; 
e o de Schneider relativo ao galego 
na Limia baixa no VKR de 1938. As 
primeiras mencións que fai Lorenzo 
da bibliografía xerada pola escola 
de Hamburgo serán no seu traballo 
verbo da casa na Limia Baixa, que 
sae nos VKR en 1943. En 1939 pu-
blica na mesma revista “Die Bremse 

4. FILGUEIRA VALVERDE, J.F. (1973) Prólogo a E. MartínezTorner e J. Bal y Gay, Cancionero gallego. A Coruña: Fundación Barrié de la Maza.

am galizischen Wagen”, que coida-
mos é o estudo nesta altura das súas 
investigacións etnográficas que máis 
se achega ao método de Krüger na 
Gegenstandskultur.

Cae dentro do posible que Lorenzo 
se familiarizase cos traballos do 
Seminario de Krüger a través de 
Hans K. Schneider, que en 1933 se 
despraza a Galicia para efectuar a 
súa tese de doutoramento verbo do 
galego da Baixa Limia, e que é aco-
llido hospitalariamente na casa de 
Facós en Lobeira, mantendo dende 
entón relación de amizade.

A partir da publicación de Vila de 
Calvos de Randín e ate a guerra, a 
produción de Xaquín Lorenzo na et-
nografía vai acadando progresi-
va importancia. Entre as súas contri-
bucións no campo do folklore cabe 
mencionar “A muller no cancionei-
ro galego” (1932), orixinal pola súa 
temática para o tempo no que viu a 
luz, e “Do cancioneiro de Borneiro” 
(1932).

Rematada a carreira en 1934, marcha 
a Madrid a finais do ano seguinte para 
preparar oposicións ao corpo docente 
de ensino medio. Frecuenta o Centro 
de Estudios Históricos, dependente da 
Junta para la Ampliación de Estudios, 
institución que a través da “Comisión 
de Estudios en Galicia”, creada en 
1927, tanto e ben estaba a facer pola 
cultura galega4. No Centro traballa 
con Menéndez Pidal, Dantín Cereceda 
–autor de innovadoras publicacións 
de xeografía humana e hábitat rural– 
e Martínez Torner, estudoso da lírica 
tradicional e etnomusicólogo, que an-
dou a colleitar con Bal y Gay desde 
1928 a 1936 o material que integra-
ría o espléndido Cancionero gallego 

editado en 1973 e a quen se lles debe 
tamén o folklore musical en Terra de 
Melide. Malia que a guerra coutase 
esta relación de traballo de indubida-
ble influencia na formación de Xaquín 
Lorenzo, pese a brevidade e que, de 
continuar, tanto puido significar para a 
súa carreira investigadora.

Nos comezos do mes de xuño de 
1936, ás portas os avesíos ventos da 
contenda, Xaquín Lorenzo retorna a 
Lobeira. Mobilizado inmediatamente, 
é ferido de certa gravidade en agos-
to. Hospitalización e convalecencia 
en León, Valladolid e Ourense, onde 
se instala definitivamente.

Han ser anos de tráxicas consecuen-
cias. A institución modélica, unha 
das máis grandes e transcendentais 
empresas de Galicia na primeira me-
tade do século XX, que norteou e en-
carreirou a investigación e a cultura, 
abrindo Galicia á modernidade, será 
brutalmente atallada. A súa perda su-
puxo un duro revés ao degoirado co-
ñecemento da realidade galega, tan 
necesario para accionar a concien-
cia de nós e de país. A represión asá-
ñase con moitos membros do SEG. 
Son momentos en nada apropiados 
para as tarefas a prol de Galicia e da 
súa cultura. Imponse o traballo silan-
deiro e xa sen o abeiro da recordada 
institución5.

Nesta situación adversa vai recom-
poñendo con tesón os seus contac-
tos con investigadores e centros para 
manter a información permanente 
nos seus campos de pescuda. A su-
bliñar os que mantén con Portugal, 
especialmente con Santos Júnior, da 

Universidade do Porto e a Sociedade 
Portuguesa de Antropologia e Etno-
grafia, Pires de Lima e a Revista de 
Etnografia do Porto, ou M. Cardoso 
e a Sociedade Martins Sarmento de 
Guimarães, etc., que se consolidan 
coa asistencia a congresos e coa 
aparición de traballos seus nas re-
vistas especializadas lusas. Prosegue 
así mesmo a corres-
pondencia co pro-
fesor Fritz Krüger e 
outros membros da 
súa escola, como 
H. Schneider, que 
aínda se incremen-
ta dende a che-
gada de aquel á 
Universidade de 
Cuyo, en Mendoza, 
Arxentina, e que se 
traduce nun frutífe-
ro intercambio e na 
publicación de ar-
tigos nos Volkstum 
u n d  Ku l t u r  d e r 
Romanen da súa 
cátedra de Hamburgo primeiro, e 
nos Anales del Instituto de Lingüística 
da Universidade arxentina na propia 
homenaxe ao reputado etnolingüista.

Encadrado, como a maioría dos an-
tigos seminaristas, no Instituto de 
Estudos Galegos Padre Sarmiento 
– outra canle non había para condu-
cir os traballos daquela xeración–, 
prosegue no seu labor de investiga-
ción e publicación. E velaquí que en 
xaneiro de 1976 lánzase a convoca-
toria para a creación do Padroado 
do Museo do Pobo Galego, que ha-
bía de se consagrar á investigación, 
estudio, difusión, conservación, de-

Impoñéndolle a medalla de ouro do Museo a Antonio 
Fraguas, 23 de maio de 1984

fensa e promoción da cultura gale-
ga; e, concretamente, a creación 
dun museo que recolla as mostras 
do galego nese eido da actividade 
humana. E don Xaquín, imbuído da 
idea dunha misión que nordeara a 
súa existencia, sen menoscabo da 
súa xenuína humildade, non refugou 
o compromiso:

Foi a ilusión de toda a miña vida a 
posibilidade de crear en Galicia al-
gún museo etnográfico. E, cando xa 
perdía as esperanzas de velo algún 
día, atopeime con que o Colexio de 
Arquitectos de Galicia patrocina-
ba a idea da creación do devandi-
to orgao etnográfico. Organizouse 
un Padroado, chamáronme a min, 
e fun a il, e ademais por certo, por 
mandato expreso de Otero Pedrayo, 
quen convidoume a asistir a aquela 
xuntanza, e logo elixíronme a min 
presidente do dito Padroado i eu su-
poño que foi por levar o nome de 
Pedrayo conmigo, porque por outra 
razón non foi.6

5. Otero Pedrayo, un dos máis conspicuos homes do SEG, presidente no ano 1936, habería dedicar á desaparición da institución un poema a xeito 
de pranto, titulado A Estadea, do que era destinatario Xaquín Lorenzo, quen o recibe na súa casa ao pouco de chegar convalecente a Ourense. 
R. Otero Pedrayo, A Estadea ou pranto polo Seminario de Estudos Galegos (poema inédito, setembro de 1936). Ed., estudio e notas de X. Alonso 
Montero (1998). Santiago de Compostela: Museo do Pobo Galego.
6. El Correo Gallego, 2 de marzo de 1977.


